
Борлиқдаги ҳар қандай ҳодиса, ҳоҳ у моддий бўлсин ҳоҳ маънавий, 

муайян омилларсиз юзага келмайди. Бу ҳар бир воқеа ва жараён ўз 

детерминантларига эга эканлигини англатади. Шу жиҳатдан олиб 

қаралганда тарихий онг ҳамда тарихий дунёқараш ҳам ўз 

детерминантларига эга. Миллий ўзликни англаш ва тарихий онг 

ривожлантирувчи кучлар ҳақида гапирганда, аввало эҳтиёж ва 

мантафаатларга эътибор қаратмоқ керак. Инсон ҳаёт кечириши учун 

моддий эҳтиёжлар билан бирга маънавий эҳтиёжларини қондиришга 

ҳаракат қилади. Моддий эҳтиёжлар инсоннинг мавжудлигини таъминласа, 

манавий эҳтиёжлар эса унинг камолоти учун зарурдир. Америкалик 

машҳур олим А.Маслоу ўзининг «эҳтиёжлар пирамидаси» концепциясида 

маънавий эҳтиёжларни, хусусан ўз-ўзини ривожлантириш эҳтиёжини энг 

юқори, «олий тоифали» эҳтиёжлар сирасига киритади. Инсоннинг ўз-

ўзини англаши, тарихий онг ва тарихий дунёқарашга эга бўлиши ҳам 

айнан мана шу эҳтиёж таъсирида юзага келувчи маънавий ҳодисадир. 

Зотан, инсоннинг бошқа мавжудотлардан ажратиб турувчи, уни маънавий 

руҳий мажудот эканлигини тасдиқловчи жиҳат ҳам ана шундадир. Бу 

нафақат индивидуал – шахсий ҳолат, балки ижтимоий жиҳатдан 

шартланган ҳодиса ҳамдир.  

Миллий ўзликни англаш ва тарихий дунёқарашни шаклланиши 

стихияли даражада фақатгина эҳтиёжлардан келиб чиқувчи табиий 

интилиш, ҳаракат сифатида намоён бўлади. Бироқ, бу борадаги фаолият 

онгли ва тартибли йўлга қўйилмаганлиги боис, кўпинча самарасиз кечади 

ёки ташқи ғоявий аралашувлар натижасида сохта ва бузғунчи мазмунга эга 

бўлиб қолади. Масалан, тарихий нигилизм, аждодлар меросига нисбатан 

скептик кайфият, ўзга миллатларнинг тарихий лидерлик мақомига маҳлиё 

бўлиш, тарихий маргиналлик каби маънавий-руҳий ҳодисалар айни 

миллий ўзликни англаш ва тарихий дунёқарашнинг стихияли равишда 

шаклланишида кузатилувчи ҳолатлардир. Бунга асло йўл қўйиб бўлмайди.  

Миллий ўзликни англаш мураккаб жараён бўлиб, унда қатор 

омиллар: миллий ғоя, миллий маънавий қадриятлар, фан, адабиёт ва 

санъат, оммавий ахборот воситалари, сиёсий партиялар ҳамда бошқа 

ижтимоий тузилмалар иштирок этади. Бу ўз навбатида тарихий онг ва 

тарихий дунёқарашни ривожлантириш ва трансперсоналлаштиришга 

хизмат қилади. Шу боисдан ҳам миллий ўзликни англаш жараёнида 

тарихий онг ва тарахий дунёқарашни ривожлантирувчи омиллар ҳамда 

воситаларни алоҳида кўриб чиқмоқ лозим. Миллий ғояни шакллантириш 

борасида муайян камчиликлар ҳам кўзга ташланаётганлигини 

таъкидлашимиз керак. Чунончи, фалсафа фанлари доктори, профессор 

Н.Шермуҳаммедованинг тушунтиришича, «мустақиллик йилларида 

миллий ғояни шакллантиришда кўпгина ижобий ишлар қилинмоқда. 

Лекин, афсуски, қилинаётган ишлар ҳамма вақт ҳам самарали бўлаётгани 

йўқ. Шунинг учун ҳам халқимизнинг ўзига хос ва мос бўлган 

манфаатларини, қизиқишларини чуқурроқ ўрганиш зарур». 

Тарихий дунёқарашни ривожлантиришда миллий маънавий 

қадриятларнинг ўрнини алоҳида эътироф этмоқ жоиз. Зеро, миллий 

ўзликни англаш ва тарихий дунёқарашни қарор топтиришда маънавий 

қадриятлар муҳим омил сифатида намоён бўлади. Миллий ўзликни англаш 

ва тарихий дунёқарашни ривожлантиришда миллий қадриятларнинг 

таъсирини янада кучайтириш ўз навбатида миллий маданият ва санъат 

соҳасини ривожлантиришни тақозо этади. Бу борада Ўзбекистон 

Республикаси Президентининг «Ўзбекистон Республикасида миллий 

маданиятни янада ривожлантириш концепциясини тасдиқлаш 

тўғрисида»ги 2018 йил 28 ноябрдаги ПҚ 4038-сонли Қарори ҳамда 2020 

йил 26 майда «Маданият ва санъат соҳасининг жамият ҳаётидаги ўрни ва 

таъсирини янада ошириш чора-тадбирлари тўғрисида»ги ПФ 6000-сонли 

Фармонининг қабул қилиниши айни муддао бўлди. 

Хусусан, мазкур Қарорда «тарихий ва маданий меросимизни сақлаш 

ҳамда уни ёш авлод тарбиясида кенг қўллаш; миллий ва умуминсоний 

қадриятларни ёшларимиз онгига сингдириш, этник маданий анъаналарни 

асраб-авайлаш ва шу асосда халқ ижодиётини қўллаб-қувватлаш» кабилар 

концепциянинг асосий вазифаларидан этиб белгиланган. Ушбу меъёрий-

ҳуқуқий ҳужжатлар асосида тарихан яшаб келаётган миллий 

қадриятларимизни тиклаш ва ривожлантиришга давлат сиёсати 

даражасида аҳамият берилиши шубҳасиз аҳолининг, айниқса ёшларнинг  

миллий ўзлигини англашига ва тарихий дунёқараши ривожланишига 

амалий жиҳатдан хизмат қилмоқда. Илмий адабиётларда санъат воқеликни 

образли тушуниш, ички ва ташқи дунёни бадиий-эстетик ифодалаш 

жараёни ва натижаси сифатида тушунилади. Бадиий адабиёт каби санъат 

ҳам воқеликка нисбатан субъектив-ижодий ёндашув, эмоционал 

жозибадорликни улашиш, ҳис-туйғу ва кечинмаларни қўзғатиш 

хусусиятига эга.  

Санъатнинг тарихий дунёқарашни шакллантиришда муҳим роль 

ўйнайдиган турлари сирасига ҳайкалтарошлик, меъморчилик, тасвирий 

санъат, кино, мультфильм, қўшиқчилик кабиларни киритиш мумкин. 

Санъатнинг ушбу турлари ўзига хос тарзда шахсда тарихий дунёқарашни 

бойитишга хизмат қилади. Шу ўринда санъатнинг тарихни тушунишда, 

ҳис этишда герменевтик хусусиятга эга эканлигини таъкидлаш лозим. 

Унинг таъсири бир қарашда сезиларлидек туюлмаса-да, бироқ, инсонни 

секин-аста тарих оламига олиб киради, унда тарихий жараёнларни ҳис 

қилиш қобилиятини шакллантиради. Албатта, бу инсонга санъат орқали 

комплекс-системали таъсир кўрсатиш даражасига ҳам боғлиқдир. 

Замонавий санъат турларидан бўлмиш кино санъатининг 

дунёқарашни, хусусан тарихий дунёқарашни шакллантиришдаги аҳамияти 

ҳозирги вақтда ниҳоятда юқоридир. Чунки, ҳозирги вақтда медиа 

маданияти инсонларни ўзига жалб этиш, аҳолини қамраб олиш жиҳатидан 

олдинги ўринга чиқиб олди. Илмий адабиётларда экран маданияти деб 

тилга олинувчи ушбу соҳада кино санъати шубҳасиз биринчи ўринда 

туради. Бу борада яратилаётган тарихий жанрдаги кино фильмларнинг 

сифат ва миқдор жиҳатдан тобора ўсиб бориши айни вақтда тарихий 

дунёқарашни ривожланитиришда беқиёс имкониятларни ҳадя этади.  

Баён этилганларга кўра, миллий ўзликни англаш ва тарихий 

дунёқарашнинг шаклланишида эҳтиёж ва манфаатлар муҳим 

ҳаракатлантирувчи куч сифатида намоён бўлади. Тарихни англашга бўлган 

ва ўз-ўзини ривожлантиришдан келиб чиқувчи эҳтиёжлар бунда асосий 

роль ўйнайди. Миллий ўзликни англаш жараёнида тарихий дунёқарашни 

қарор топтириш миллий ғоя ва маънавий қадриятлар билан самарали 

амалга оширилиши мумкин. Миллий ғоя тарихий дунёқараш учун ишонч 

эътиқодлар манбаи бўлса, миллий маънавий қадриятлар эса мотивацион 

куч сифатида таъсир кўрсатади. 

